
მოსახლეობის სიღარიბისა და სოციალური რისკების პრევენცია/შემცირების მიზნით ქვეყანაში ხორციელდება მოსახლეობის საყოველთაო ჯანმრთელობის დაცვის სახელმწიფო პროგრამით, სახელმწიფო პენსიით/სახელმწიფო კომპენსაციით, საარსებო შემწეობით, სოციალური პაკეტით, დემოგრაფიული მდგომარეობის გაუმჯობესების ხელშეწყობის ბენეფიტებით, მაღალმთიან დასახლებაში მცხოვრებთა სოციალური შეღავათებით, მრავალშვილიანი მშობლის სტატუსის მქონე ოჯახების (ოთხი და მეტი 18 წლამდე ბავშვი) ელექტროენერგიის ყოველთვიური შეღავათით უზრუნველყოფა.  ასევე მიზნობრივი ჯგუფებისათვის სოციალურ სერვისებით უზუნველყოფის სახელმწიფო სხვადასხვა პროგრამები. 
ხანდაზმული მოქალაქეები უზრუნველყოფილნი არიან სახელმწიფო პენსიით, რომლის დანიშვნის საფუძველი ქალების შემთხვევაში 60 წელია, ხოლო მამაკაცების შემთხვევაში 65 წელი. სამთავრობო პროგრამით დეკლარირებული სახელმწიფო პენსიის ოდენობების ზრდა ხორციელდება ეტაპობრივად, მიმდინარე წელს საპენსიო განაკვეთის მატება დაიგეგმა ორ ეტაპად:  იანვრიდან სახელმწიფო პენსიის გაზრდილმა ოდენობამ შეადგინა  200 დან 220 ლარი, ხოლო ივლისისდან 70 წლის და ზევით ასაკის მოსახლეობისთვის კვლავ განხორციელდა სახელმწიფო პენსიის ზრდის მეორე ეტაპი 250 ლარამდე. სახელმწიფო პენსიის მატების პარალელურად მაღალმთიანი დასახლებაში მუდმივად მცხოვრები პენსიონერებისთვის გაიცემა გაზრდილი დანამატი, პენსიის 20% ოდენობით. 
სახელმწიფო კომპენსაცია კი  გაიცემა სახელმწიფოს წინაშე განსაკუთრებული ღვაწლის მქონე პირებზე. ამ კანონით მოსარგებლე პირთა წრე მოიცავს ძალოვანი სტრუქტურების პენსიონერებს, პროკურატურის სისტემის ყოფილ მუშაკებს, საქართველოს პარლამენტის ყოფილ წევრებს, საქართველოს პარლამენტის აპარატის მოხელეებს, სამოქალაქო ავიაციის ყოფილ მუშაკებს, ყოფილ მოსამართლეებს, გარდაცვლილი ყოფილი უმაღლესი პოლიტიკური თანამდებობის პირთა ოჯახებს, უმაღლესი დიპლომატიული რანგის მქონე პირებს და სხვა. სახელმწიფო პენსიის მატების პარალელურად ავტომატურად ხდება სახელმწიფო კომპენსაცის გადაანგარიშება. 

უნდა აღინიშნოს, რომ შეზღუდული შესაძლებლობის მქონე პირებისთვის, შშმ ბავშვებისთვის, მარჩენალდაკარგულებისთვის, პოლიტიკური რეპრესიის მსხვერპლად აღიარებული პირებისთვის, საქართველოს ტერიტორიული მთლიანობისთვის, თავისუფლებისა და დამოუკიდებლობისათვის, ასევე სხვა სახელმწიფოთა ტერიტორიაზე საბრძოლო მოქმედებების შშმ პირებისთვის და სხვა სპეციფიკური კატეგორიებისთვის გაიცემა სოციალური პაკეტი. 2020 წლიდან შშმ ბავშვების/მკვეთრად გამოხატული შშმ პირების სოციალური პაკეტის ზრდა განხორციელდა ორ ეტაპად: იანვრიდან 200 ლარიდან  220 ლარამდე, ხოლო ივლისიდან 220 ლარიდან 250 ლარამდე. მიმდინარე წელს 120 ლარიდან 140 ლარამდე ზრდა შეეხო მნიშვნელოვნად გამოხატული შეზღუდული შესაძლებლობის მქონე პირთა სოციალურ პაკეტსაც. სოციალური პაკეტის ზრდის პარალელურად ავტომატურად გადანგარიშდება სახელმწიფო კომპენსაციაც და მაღალმთიანი დასახლებაში მუდმივად მცხოვრები შეზღუდული შესაძლებლობის მქონე პირები და შშმ ბავშვებიც იღებენ გაზრდილ დანამატს, სოციალური პაკეტის 20% ოდენობით. 
ახალი კორონავირუსით (SARS-COV-2) გამოწვეული ინფექციის (COVID-19) შედეგად მიყენებული ზიანის შემსუბუქების მიზნობრივი სახელმწიფო პროგრამის ფარგლებში მკვეთრად გამოხატულმა შეზღუდული შესაძლებლობის მქონე პირებმა და 18 წლამდე შეზღუდული შესაძლებლობის მქონე ბავშვებმა სოციალური პაკეტით განსაზღვრულ დახმარებასთან ერთად დამატებით მიიღეს  100 ლარი, 6 თვის განმავლობაში. 
აქვე უნდა აღინიშნოს, რომ მთავრობის ერთ-ერთი მნიშვნელოვანი პრიორიტეტია მაღალმთიან რეგიონებში მცხოვრებ პირთა კეთილდღეობა, ცხოვრების დონის ამაღლება, დასაქმების ხელშეწყობა და სხვა. 

,,მაღალმთიანი რეგიონების განვითარების შესახებ“ საქართველოს კანონის შესაბამისად, მაღალმთიანი რეგიონების სოციალურ-ეკონომიკური პროგრესის სტიმულირებისათვის განისაზღვრა  მთელი რიგი შეღავათები, რომლებიც მიმართულია მაღალმთიან რეგიონებში მცხოვრებ პირთა სოციალური და ეკონომიკური პრობლემების გადაჭრისაკენ. კერძოდ: საპენსიო ასაკს მიღწეული მაღალმთიან დასახლებაში მუდმივად მცხოვრებ პირებისათვის/ სოციალური პაკეტის მიმღები პირებისათვის  დაწესდა ყოველთვიური დანამატი სახელმწიფო პენსიის/სოციალური პაკეტის 20 % -ის ოდენობით. 

ამასთან, მაღალმთიან დასახლებაში მდებარე, სახელმწიფოს წილობრივი მონაწილეობით დაფუძნებულ და მის მართვაში არსებულ სამედიცინო დაწესებულებაში დასაქმებული სამედიცინო პერსონალი, რომლის შრომა საქართველოს სახელმწიფო ბიუჯეტიდან ანაზღაურდება, საქართველოს მთავრობის დადგენილებით განსაზღვრული წესით იღებს ყოველთვიური დანამატს ექიმის შემთხვევაში სახელმწიფო პენსიის ორმაგი ოდენობით, ექთნის შემთხვევაში კი  სახელმწიფო პენსიის ოდენობით; ასევე ხორციელდება ზამთრის პერიოდში მაღალმთიან დასახლებაში მუდმივად მცხოვრებ პირთა გათბობის უზრუნველყოფის ხელშეწყობა. ამასთან,  გათვალისწინებულია საყოფაცხოვრებო მომხმარებლის მიერ მაღალმთიან დასახლებაში მოხმარებული ელექტროენერგიის ყოველთვიური საფასურის 50 პროცენტის ანაზღაურება, მაგრამ არაუმეტეს მოხმარებული 100 კვტ.სთ ელექტროენერგიის საფასურისა. გარდა აღნიშნულისა, კანონის შესაბამისად, ფულადი სოციალური დახმარების მიღების უფლება ასევე მოიპოვეს 2016 წლის 1 იანვრიდან დაბადებულმა ბენეფიციარებმა, რომელთა ერთ-ერთ მშობელს აქვს მაღალმთიან დასახლებაში მუდმივად მცხოვრები პირის სტატუსი. პირველ და მეორე ბავშვზე დახმარების ოდენობა შეადგენს 100 ლარს, ერთი წლის განმავლობაში, ხოლო მესამე და მომდევნო ბავშვზე - 200 ლარს 2 წლის განმავლობაში. 

„დემოგრაფიული მდგომარეობის გაუმჯობესების ხელშეწყობის მიზნობრივი სახელმწიფო პროგრამის“ ფარგლებში პროგრამის ბენეფიციარს წარმოადგენს 2014 წლის 1 ივნისიდან დაბადებული ბავშვი, რომლის ბიოლოგიური დედა/ოჯახი ფაქტობრივად ცხოვრობს საქართველოს იმ რეგიონში, სადაც ბავშვის დაბადების წლის წინა მე-2 ან მე-3 წელში წლიური ბუნებრივი მატების საშუალო დადებითი მაჩვენებელი არ ფიქსირდება  ან  ეს მაჩვენებელი არ აღემატება 200-ს და ამ ბავშვის დაბადების დღის მდგომარეობით, იგი არის მისი ბიოლოგიური დედის რიგით მესამე ან შემდეგი ცოცხლადშობილი შვილი. ბენეფიციარს ენიშნება ყოველთვიური ფულადი დახმარება, მაღალმთიან რეგიონში ფაქტობრივად მცხოვრებთათვის – 200 ლარის ოდენობით, ხოლო სხვა დასახლებაში ფაქტობრივად მცხოვრებთათვის – 150 ლარის ოდენობით, 2 წლის ასაკის შესრულების თვის ჩათვლით.

მაღალმთიან დასახლებაში მუდმივად მცხოვრები პირი სარგებლობს საშემოსავლო გადასახადთან და ქონების გადასახადთან დაკავშირებით საქართველოს საგადასახადო კოდექსით დადგენილი საგადასახადო შეღავათებით. მეწარმე სუბიექტი, რომელსაც საქართველოს კანონმდებლობის შესაბამისად მინიჭებული აქვს მაღალმთიანი დასახლების საწარმოს სტატუსი, საქართველოს საგადასახადო კოდექსით განსაზღვრული ვადითა და წესით თავისუფლდება გადასახადებისაგან.
 


საარსებო შემწეობა
ქვეყანაში სიღარიბის შემცირება-პრევენციის მიზნით ხორციელდება მიზნობრივი სოციალური დახმარების პროგრამა,  რომლის მიზანია მოახდინოს სახელმწიფოს ხელთ არსებული რესურსების რაციონალური განაწილება საზოგადოების უკიდურესად ღატაკი ფენისათვის და იმ ოჯახებისათვის, რომლებიც პირველ რიგში საჭიროებენ დახმარებას.
მიზნობრივი სოციალური დახმარება -საარსებო შემწეობა გაიცემა 100 000 1ქულამდე ბაზაში რეგისტრირებულ, შეფასების სისტემით იდენტიფიცირებულ ოჯახებზე გრადაციული სისტემით: 30 001-65 001ქულით რეგისტრირებული ოჯახები იღებენ ფულად დახმარებას, ხოლო 100 001 ქულამდე რეგისტრირებული 16 წლამდე ასაკის  ბავშვები კი  იღებენ ბავშვის ბენეფიტს. საარსებო შემწეობის მიმღები ბენეფიციარები არიან ასევე ხანდაზმულები, შშმ პირები, შესაბამისად, საარსებო შემწეობა გაიცემა სოციალურ პაკეტთან და სახელმწიფო პენსიასთან/კომპენსაციასთან ერთად.
COVID-19 შედეგად მიყენებული ზიანის შემსუბუქების მიზნობრივი სახელმწიფო პროგრამის“ ფარგლებში სახელმწიფო დახმარების მიღების უფლება 6 თვის ვადით მოიპოვეს სოციალურად  დაუცველი ოჯახების მონაცემთა ბაზაში“ რეგისტრირებულმა 650001 – 100000 სარეიტინგო ქულის მქონე ოჯახებმა, ოჯახის წევრთა რაოდენობის შესაბამისად.  აღნიშნული ერთწევრიანი ოჯახებისთვის შეადგენს 70 ლარ, ორწევრიანი ოჯახებისთვის განისაზღვრა 90 ლარით, ხოლო დანარჩენ შემთხვევაში, ოჯახის წევრთა რაოდენობის შესაბამისად, ოჯახის თითოეულ წევრზე  35 ლარის ოდენობით. ასევე, ყოველთვიური დახმარება, თვეში 100 ლარის ოდენობით მიიღეს სოციალურად დაუცველი ოჯახების მონაცემთა ბაზაში რეგისტრირებულმა 100 001 მდე სარეიტინგო ქულის ოჯახებმა, რომელთაც ჰყავთ 3 ან მეტი 16 წლის ჩათვლით ასაკის ბავშვი. 
სსიპ სოციალური მომსახურების სააგენტოს - მიერ ადმინისტრირებადი, ოჯახების კეთილდღეობის შეფასების სისტემით რანჟირებული მონაცემთა ბაზა აქტიურად გამოიყენება მოსახლეობის სოციალურ-ეკონომიკური მდგომარეობის გაუმჯობესებისაკენ მიმართული სხვადასხვა ღონისძიებების დასაგეგმად.
ქულაზე მიბმული სხვა ბენეფიტები:
სოციალურად დაუცველი ოჯახების მონაცემთა ბაზაში 300 000 სარეიტინგო ქულით რეგისტრირებული მრავალშვილიანი მშობლის სტატუსის მქონე ოჯახები (18 წლამდე ოთხი და მეტი შვილი) სარგებლობენ ელექტროენერგიის სუბსიდიით:  ოჯახები, რომელთაც ჰყავს ოთხი 18 წლამდე ასაკის ელექტროენერგიის სუბსიდიის ოდენობა შეადგენს ყოველთვიურად არაუმეტეს 20 ლარს, ხოლო მე-5 და მომდევნო თითოეულ არასრულწლოვან ბავშვის შემთხვევაში  დამატებით იღებენ 10 ლარს. 

რეაბილიტაციის პროგრამა:

სოციალური რეაბილიტაციისა და ბავშვზე ზრუნვის სახელმწიფო პროგრამის ერთ -ერთ მოწყვლად კატეგორიასაც წარმოადგენენ სოციალურად დაუცველი ოჯახები: მაგ: დღის ცენტრებში მომსახურებით უზრუნველყოფის ქვეპროგრამის ერთ-ერთ სამიზნე ჯგუფს წარმოადგენს  6-დან 18 წლამდე ასაკის მიტოვების რისკის ქვეშ მყოფი ბავშვი, რომელიც არ განეკუთვნება შეზღუდული შესაძლებლობის სტატუსის მქონე ბავშვის კატეგორიას და რომლის ოჯახიც რეგისტრირებულია სოციალურად დაუცველი ოჯახების მონაცემთა ერთიან ბაზაში 100 000-მდე ქულით. ამასთან, “სოციალური რებილიტაციისა და ბავშვზე ზრუნვის სახელმწიფო პროგრამის“ სხვადასხვა ქვეპროგრამებით გათვალისწინებულ მომსახურებებში ჩართვის გადაწყვეტილების მიღებისას უპირატესობით სარგებლობენ „სოციალურად დაუცველი ოჯახების მონაცემთა ერთიან ბაზაში“ რეგისტრირებული 100 000-მდე სარეიტინგო ქულის მქონე ოჯახების ბავშვები და სხვა.

ქალაქ თბილისის მცხოვრებლებისთვის მერიის მიერ განხორციელებული პროგრამები სოციალურად დაუცველ ოჯახებზე:

ქალაქ თბილისში „სოციალურად დაუცველი ოჯახების მონაცემთა ერთიან ბაზაში“  200000 და ნაკლები სარეიტინგო ქულით რეგისტრირებული ოჯახები იღებენ კომუნალურ სუბსიდიას. 

„სოციალურად დაუცველი ოჯახების მონაცემთა ერთიან ბაზა“-ში  70 000 და ნაკლები სარეიტინგო ქულით რეგისტირებული მრავალშვილიანი ოჯახებისათვის (3 და მეტი 18 წლამდე ასაკის ბავშვი), 18 წლამდე ასაკის თითოეულ ბავშვზე ხორციელდება ყოველთვიური მატერიალური დახმარების გაწევა 50 ლარის ოდენობით.

სოციალურად დაუცველი ოჯახების მონაცემთა ერთიან ბაზაში 70 000 და დაბალი სარეიტინგო ქულით დარეგისტირებული   ოჯახებისათვის ხორციელდება: 18 წლამდე ასაკის მოსწავლეების სწავლების ღირებულების ანაზღაურება მოსწავლე - ახალგაზრდობის სახლებში და მოსწავლე-ახალგაზრდობის ეროვნულ სასახლეში;  8 წლამდე ასაკის მოსწავლეების სწავლების ღირებულების ანაზღაურება ხელოვნების სკოლებში; 18 წლამდე ასაკის ბავშვების სწავლების ღირებულების ანაზღაურება სპორტულ სკოლებში და საცურაო აუზებში.

სოციალურად დაუცველი ოჯახებისთვის ასევე  ფინანსდება საქალაქო ტრანსპორტით შეღავათიანი მგზავრობა და უფასო სასადილოების მომსახურება.  უფასო სასადილოებით მომსახურების ქვეპროგრამა ითვალისწინებს რაიონში  რეგისტრირებულ უმწეო მდგომარეობაში მყოფ ბენეფიციართა უფასო კვებით უზრუნველყოფას სოციალურად დაუცველი ოჯახების მონაცემთა ერთიან ბაზაში მყოფ სოციალურად დაუცველი ბენეფიციარებისათვის, რომელთა სარეიტინგო ქულა არ აღემატება  200000-ს. 

სხვა სოციალური (დახმარების) ღონისძიებების ფარგლებში გათვალისწინებულია სოციალურად დაუცველ და/ან უპატრონო მიცვალებულთა დაკრძალვის დაფინანსება და სხვა ღონისძიებები.

სოციალურად დაუცველი 18 წლამდე შეზღუდული შესაძლებლობის მქონე პირების დახმარების ქვეპროგრამის ფარგლებში ხორციელდება „სოციალურად დაუცველი ოჯახების მონაცემთა ერთიან ბაზაში“ 150 000 და ნაკლები სარეიტინგო ქულით დარეგისტრირებულ ოჯახებში, 18 წლამდე ასაკის შეზღუდული შესაძლებლობის მქონე პირთა მატერიალური დახმარება. 

ასევე ხორციელდება ქალაქ თბილისში „სოციალურად დაუცველი ოჯახების მონაცემთა ერთიან ბაზაში“ 150000 და ნაკლები სარეიტინგო ქულით დარეგისტირებული მკვეთრად შეზღუდული შესაძლებლობების მქონე უსინათლო პირებისათვის მატერიალური დახმარება. 

„სოციალურად დაუცველი ოჯახების მონაცემთა ერთიან ბაზაში“ 100000 და დაბალი სარეიტინგო ქულით დარეგისტირებული ოჯახებისათვის ეკონომიური მდგომარეობის გაუმჯობესების მიზნით, ასევე, აღნიშნული კატეგორიის ოჯახებში შობადობის სტიმულირებისთვის ხორციელდება ერთჯერადი მატერიალური დახმარების დარიცხვა, ყოველ პირველ და მეორე ახალშობილზე - 500 ლარის ოდენობით, მე-3 ახალშობილზე - 800 ლარის ოდენობით, მე-4 ახალშობილზე - 1000 ლარის ოდენობით, მე-5 და ყოველ შემდეგ ახალშობილზე 1500 ლარის ოდენობით.

შინმოვლის ქვეპროგრამა გულისხმობს საჭიროების მქონე პირთა გამოვლენას ბართელის ინდექსის შესაბამისად, ბენეფიციართა პერსონალურ მოვლას, საექიმო და საექთნო მომსახურებას, დახმარებას ყოველდღიურ საქმიანობაში, სოციალურ-ტექნიკურ დახმარებას, მოვლისათვის საჭირო მასალებით უზრუნველყოფას. პროგრამის მოსარგებლეს წარმოადგენს თბილისში, ,,სოციალურად დაუცველი ოჯახების მონაცემთა ერთიან ბაზაში" რეგისტრირებული 200 000 და ნაკლები სარეიტინგო ქულის მქონე ოჯახის წევრი, რომელსაც მინიჭებული აქვს ბართელის უძლურების ინდექსი არაუმეტეს 95-სა. 

სოციალურად დაუცველი სტუდენტების უმაღლესი განათლების ხელმისაწვდომობის მიზნით ხორციელდება  სოციალურად დაუცველი სტუდენტების სწავლის საფასურის დაფინანსება 100%, 70% და 50%-ის ფარგლებში (სახელმწიფოს მიერ აღიარებული გრანტის ფარგლებში).

თბილისის გარდა საქართველოს მასშტაბით ყველა მუნიციპალიტეტი პრიორიტეტების ფარგლებში ახორციელებს სხვადასხვა მუნიციპალურ ღონისძიებებს, რომლის მთავარ სამიზნე კატეგორიას ასევე წარმოადგენენ სოციალურად დაუცველი ოჯახები.

